
Transcription du poème
Texte

Ne m’usez plus de baisers savoureux
A tous propos, ne de ris amoureux,
Et ne vueillez tousjours en ceste sorte
Pendre à mon col contrefaisant la morte :
Car tous plaisirs doivent avoir moyen.
Et tout ainsi comme un excellent bien
Plaist aux espritz, aussi tost il rameine
Sur ce plaisir que ennuyeuse peine
Si neuf baisers de vous avoir je veux,
Ostez en sept, & n’en donnez que deux,
Deux baisers cours de bouche & langue seiche
Telz qu’Apollo, armé de mainte flesche,
Peult de sa seur Dyane recevoir
Ou comme ceux qu’un père peult avoir
Par ferme amour de sa fille pucelle
Qui ne sentit oncques une estincelle
Du feu d’Amours, & puys soudainement
Vous eslongnez & cachez seurement
{E5v}En quelque trou quelque cave ou rocher,
Je vous iray en vostre trou chercher.
En vostre cave & rocher grand & creux
Ou tout soudain, comme vaincueur heureux
Dessoubs ma main je vous rendray captive
Comme un Milan la Colombe craintive :
Vaincue alors mes deux mains sentirez,
Et en pendant à mon col tascherez
Par sept baisers mon courroux apaiser,
Et si faudres à sept fois me baiser,
Dequoy apres venger je me voudray
Et par sept foys sept baisers je prendray,
Et corps a corps vous tenant bien estrainte
Empescheray la fugitive crainte,
Tant que m’ayez pour me rendre apaisé
A mon plaisir satisfait & baisé,
Et fait serment par vostre grace exquise
Que vous voudres cent fois estre reprise
D’avoir commis une faute si grande,
Pour l’aquiter de si petite amende.

Emplacement du poème
Rang dans le recueiln° 123
Section au sein de laquelle le poème prend place[[ELEGIES.]]
FoliotationE4v, E5r, E5v
Présentation typo-iconographique{E5r} Illustration

